Hvaða tölvuleiki spilar barnið þitt?

Það er talsverð vinna sem foreldrar þurfa að leggja á sig við að hlúa að öryggi barna sinna og nú þurfa foreldrar að bæta tölvuleikjum á lista þess sem þarf að fylgjast með. Nýleg rannsókn frá Bandaríkjunum sýnir að yfir 90% foreldra fylgist ekki með aldursmerkingum á þeim leikjum sem börn þeirra spila og að börn eru líklegri en foreldrar til að þekkja aldurs- og innihaldsmerkingar leikjanna. 
Í september 2005 var gerð á vegum SAFT, átak á vegum Heimilis og skóla um jákvæða og örugga tölvu- og netnotkun, könnun á notkun tölvuleikja meðal 9-16 ára barna á Íslandi. Fjórðungur barnanna sagði að foreldrar þeirra þekktu frekar lítið eða mjög lítið til þeirra leikja sem þau leika í leikjatölvum. Foreldrar virðast þekkja minna til netleikjanna því um 40% sögðu foreldra sína þekkja frekar lítið eða mjög lítið til þeirra. Betur virðist þó fylgst með stúlkum en drengjum því þetta á við um 35.8% stúlkna en 44.8% drengja. Niðurstöður benda einnig til þess að mörg börn eyði meira en einum vinnudegi á viku í tölvuleiki. Tæp 14% barna eyða meira en 6 klst. á viku í netleiki, þar af 4.2% meira en 15 klst. Um 12% barna eyða meira en 6 klst. á viku í leikjatölvum, þar af 3.2% meira en 15 klst. Um þriðjungur barna kaupir sjálft leiki sem eru ekki ætlaðir þeirra aldurshóp.

Stór hluti náms barna fer fram með þeim hætti að þau fylgjast með og herma eftir því sem þau sjá. Þannig þróa þau hjá sér nokkurskonar handrit að því hvernig bregðast á við því sem þau upplifa, þ.e. félagsumhverfi sínu. Að því gefnu er auðvelt að ímynda sér að ítrekuð þátttaka í hlutverkaleik af því tagi sem hér um ræðir geti leitt til aukinnar árásagirni, í það minnsta sem viðbrögð við ákveðnu áreiti. Tölvuleikir eru í marga staði mjög gott umhverfi til þess að læra. Ofbeldisleikir eru líka mjög gott umhverfi til þess að læra ofbeldi, börn spila klukkustundum saman til þess að auka hæfni sína, þessi endurtekning eykur nám, nám sem er umbunað fyrir.  

Tölvuleikir eru hluti af tölvu- og tækniheimi nútímans og mjög oft eru fyrstu kynni barna af tölvum í gengum tölvuleiki. Á tölvuleikjamarkaðinum er fjölbreytt úrval leikja og innihald þeirra er mjög mismunandi. En hluti tölvuleikja er ekki ætlaður börnum og það er því mikilvægt að forráðamenn barns kynni sér þá leiki sem barnið spilar og sjái til þess að leikirnir hæfi þroska þeirra. Leikurinn á að vera skemmtilegur en ekki að vekja ótta né fylla óþroskaðan barnshuga af ofbeldi eða öðru efni sem getur vakið vanlíðan eða komið inn ranghugmyndum. Á heimasíðu SAFT (www.saft.is) er hægt að kynna sér aldur- og innihaldsmerkingar tölvuleikja. 

